
 

Monte de Taboído

 

 

DATOS XERAIS

Comarca:  Costa  da  Morte.  Sector:  Ría  de  Corme e  Laxe.  Municipio:  Cabana de  Bergantiños.
Parroquias: San Martiño de Canduas. Extensión: 0,27km2.

1. EMPRAZAMENTO



 

 

ELEMENTOS NATURAIS ELEMENTOS ANTRÓPICOS

USOS DO SOLO

Nesta pequena unidade predominan dúas coberturas; por unha banda, no espazo puramente litoral, dominan as formacións vexetais adaptadas á vida no litoral.
Este tipo de flora instálase próxima á liña de cantís ou preto das praias, como ocorre neste caso, acomodándose ás difíciles condicións edáficas e ambientais. Por
outra banda, os monocultivos de eucalipto e piñeiro ocupan practicamente a totalidade do espazo estendéndose desde o interior até a costa nun continuo forestal
que só rompe con algún claro dedicado a pastos.

MORFOLOXÍA

Debido á ausencia de núcleos de poboación e á imposibilidade de distinguir a trama parcelaria non se advirte unha estrutura morfolóxica ligada a actividades
humanas.

INFRAESTRUTURAS DE MOBILIDADE

Existen unha serie de camiños rurais que comunican as unidades veciñas con punta de Taboído. Desde alí unha rede de camiños posibilita o acceso á Praia da
Vacas e a Praia das Maceiras.

PATRIMONIO HISTÓRICO

Non se aprecian elementos artísticos ou patrimoniais recoñecidos e/ou catalogados nesta unidade.

AS FORMAS DO RELEVO

Sector acantilado, con praias ao pé nas calas, que presenta paredes basais de inclinación elevada e vertentes en dous planos e un perfil convexo: o inferior, de
gran pendente e máis estreito; e o superior, máis tendido. As elevacións acadan os 100m puntualmente, pero a maior parte da unidade pecha a unha altitude
duns 50m. Inclúe o EIX Flecha areosa do Anllóns e manto eólico do Monte Branco.

AS UNIDADES LITOLÓXICAS

Unidade do Dominio hercínico, aparecendo un granito de dúas micas, de gran medio a groso, lixeiramente orientado, chamado granito Tipo Laxe.

A DIVERSIDADE CLIMÁTICA

Clima homoxéneo en toda a unidade. Valores anuais medios de temperatura por  riba  dos 15ºC e entre  1200mm e 1400mm de precipitación acumulada. A
amplitude térmica anual oscila entre os 12’5ºC e os 13,5ºC. Dominio climático Cálido e Húmido.

OS SOLOS

Solos moi pouco evolucionados sobre rochedo granítico. Aparecen regosois ocupando toda a unidade.

AS AUGAS

A reducida extensión desta unidade e a topografía típica de ladeira restrinxen o desenvolvemento da rede fluvial a un só arroio que desemboca na praia das
Vacas, na masa de Augas Costeiras 20171, da ría de Corme e Laxe, moi próxima ás Augas de Transición do esteiro do Río Anllóns (20481).

O PATRIMONIO NATURAL

As vertentes baixas e os cantís están protexidos polo LIC Costa da Morte. A unidade pertence tamén ao sector costeiro coa categoría de área de importancia
para as aves (IBA) “Costa da Morte”. Unidade acantilada na que domina o hábitat 1230 de cantís mariños atlánticos. Existen varias covas mariñas polo que
cómpre citar o hábitat 8330 de covas mariñas mergulladas e semimergulladas. Aínda que bastantes degradados, os sectores de vertente máis próximos ás
paredes acantiladas contan con matos costeiros. Potencialmente aparecerían os hábitats 4030, breixos secos europeos e 4040, breixos secos atlánticos costeiros
con Erica vagans.

2. CARACTERIZACIÓN



 

 

O CARÁCTER E A ORGANIZACIÓN ACTUAL

A paisaxe desta unidade caracterízase polo predominio dos elementos naturais sobre os antrópicos. Estamos nun espazo ideal para o goce e a contemplación
da natureza nunha contorna de marcados contrastes no que conviven zonas densamente ocupadas por especies de repoboación con lugares abertos, cubertos
por formacións vexetais costeiras e zonas de estuario, marismas e areais con vertentes de pendente moderada.

DINÁMICA DA PAISAXE

RISCOS E IMPACTOS

A completar durante a elaboración dos catálogos e directrices da paisaxe litoral.

VALORACIÓN DA PAISAXE

Trátase dunha unidade moi ben conservada e sen presenza de edificacións. A existencia dos dous pequenos areais rodeados de fermosos saíntes rochosos
outórgalle maior calidade á escena tanto polo idílico destas praias como polo forte contraste visual. A singularidade desta unidade reside en que desde o punto
de observación proposto, Punta de Taboído, poden contemplarse varios ecosistemas litorais e relacionados tanto coa dinámica mariña como coa fluvial. Desde
a  Punta  de  Taboído,  é  posible  observar  fortes cantís cara  ao norte  (Punta  do Canteiro),  illas (Illa  Tiñosa),  grandes areais  (da Barra),  pequenas  praias
(Maceiras), enseadas (Insua), marismas e zonas de estuario. Este tramo de costa atópase recollido dentro do LIC Costa da Morte e catalogado dentro da Rede
Natura 2000. Para a súa observación propomos a Punta de Taboído desde a que é posible ver todo o estuario do Anllóns ademais deste fermoso recuncho da
desta costa, ou ben, o bien, o miradoiro de Monte Branco.

 

 

3. AVALIACIÓN



  

OBXECTIVOS DE CALIDADE PAISAXÍSTICA

A completar durante a elaboración dos catálogos e directrices da paisaxe litoral.

ACCIÓNS

A completar durante a elaboración dos catálogos e directrices da paisaxe litoral.

ÁMBITOS DE RECUALIFICACIÓN

Nesta unidade non se contemplan posibles ámbitos de recualificación.

 

4. PLANIFICACIÓN



  

 


